
之制　上從之乃建祧廟于太廟正殿後奉藏　懿祖神

主及儀物于其中奉遷　熙祖于正殿東第一室　仁祖

以下皆以次奉遷袝　憲宗神主于西第四室每歲暮則

復奉　懿祖神座于正殿之右居　熙祖之上行袷祭之

禮○召王恕爲吏部尙書尋加太子太保先是司禮監懷

恩以直方出居鳳陽至是召還預政恩素知萬安諛佞王

恕剛正力言于　上請去萬安而召恕用之遂有是命恕

至京鄒智往見恕曰三代而下人臣不獲見君所以事事

苟且老先生勿受官職先請見君時政之不善者歷歷陳

于　上前庶其有濟一受官職再無可見之時矣恕善其

言而不能用時南京科道交章保薦恕宜入內閣　上曰

朕用蹇義王直故事委恕吏部若有謀議亦無不聽

刑部侍郎何喬新爲南京刑部尙書

　〈喬新久爲人望所屬萬安輩不欲其在朝薦往南京雖陞之實遠之也懷恩一日詣內閣言新君卽位如何令〉

　〈喬新陞去南京萬安默然〉

擢少詹事楊守陳爲吏部右侍郎召巡撫直𨽾都御史彭

昭爲禮部右侍郎

十一月尊母妃紀氏爲　孝穆皇太后別建奉慈殿于宫

中奉安神主一歲五享四時薦新忌辰祭祀竝于奉先殿

之儀先是詔廷臣議　太后享禮周洪謨倪岳上言周之

--

姜嫄爲帝嚳次妃后稷之母蓋周禮有享先妣樂舞蓋指

姜嫄而魯頌閟宫之詩特見其名此別廟以祀之證也至

宋元德懿德二后旣有別廟之享章獻章懿二后遂有奉

慈之建每歲五享四時薦新上食如常儀今　孝穆神主

宜于奉先殿傍別立廟歲時祭享一如奉先殿之儀　上

從之

　〈時有縣丞徐項者上疏請究皇妣薨逝之繇以復不共戴天之仇當時胗視太醫院使方賢治中吳衡俱宜逮〉

　〈治下禮部議禮部覆本請拘萬家親戚內眷曾經出入宫闈者究問萬安劉吉皆與萬家通好懼甚私謂尹直〉

　〈曰我與萬家久不𨓏來直慰之曰此事只宜寬處共興大獄株連蔓引豈　先帝之意哉安等喜曰此言是也〉

　〈乃擬旨以爲外面浮議已之惟訪求親屬之在廣西者或云　皇妣本姓李入宫時誤報李爲紀又有以爲實〉

　〈丁姓者訪求數年竟不得其的　上孝思不已念吳后保抱恩命宫中進膳如母后禮〉

萬安罷

　〈安先是結萬貴妃兄弟進僧繼曉以固其寵與李孜省深相結納凡附已者百計援之異已者百計去之舉朝〉

　〈側目　上在東宮稔聞其惡有倪進賢者少而無行安與之爲腹心取爲庶吉士擢爲御史日與講房中之術〉

　〈憲宗崩內豎于宫中得疏一小篋皆房中術也悉署曰安臣進　上遣懷恩袖至閣下曰是大臣所爲乎安慙〉

　〈汗不能出一語已而科道交章劾之　上令懷恩復以其疏至閣示安每展一卷安卽跪泣乞哀猶無去意恩〉

　〈令摘其所懸牙牌曰請出矣安始惶遽索馬而歸第初安久在內閣不去人或微諷之答曰安惟一死報國汲〉

　〈被黜在道猶看三台星冀復用也其無恥如此尋卒猶贈太師謚文康其子翼爲南京禮部侍郎孫弘璧爲編〉

　〈修俱淫恣不檢卒無嗣家財鉅萬皆爲妾媵子弟僮奴懷竊奔散無餘者〉

禮部右侍郎掌國子監事丘濬進所著大學衍義補擢濬

